
I. ERANSKINA

FORU ARAU PROIEKTUA, EUSKAL AUTONOMIA ERKIDEGOKO ADMINISTRAZIOAREN ETA ARABAKO, BIZKAIKO ETA GIPUZKOAKO FORU ALDUNDIEN ARTEKO LANKIDETZA HITZARMENA BERRESTEN DUENA, 2025-2026 ETA 2026-2027 IKASTURTEETAN EUSKAL AUTONOMIA ERKIDEGOKO IKASTETXEETAN EKONOMIARI ETA ZERGEI BURUZKO UNITATE DIDAKTIKO KOMUNA EZARTZEKO.

ZIOEN ADIERAZPENA

Sektore Publikoaren Araubide Juridikoari buruzko urriaren 1eko 40/2015 Legeak 48. artikuluan ezartzen duenaren arabera, administrazio publikoek, zeinek bere eskumenen barruan, hitzarmenak sinatu ahalko dituzte zuzenbide publikoko eta pribatuko subjektuekin, eta hitzarmenak sinatuz kudeaketa publikoaren efizientzia hobetu beharko da, bitarteko eta zerbitzu publikoen baterako erabilera erraztu, erabilgarritasun publikoko jarduerak egin daitezen lagundu.
Zerga Koordinaziorako Organoaren 2013ko urriaren 14ko erabakiaren bidez, Euskal Autonomia Erkidegoko Iruzur Fiskalaren aurka Borrokatzeko Batzordea sortu zen. Batzordea 4 kidek osatzen dute: bat Eusko Jaurlaritzakoa eta beste bat foru aldundi bakoitzeko.
Batzordeak iruzurraren aurka egindako plan bateratuek lehentasunezko jarduera ildoen artean sartu dute heziketa zibiko-tributarioa sustatzea. Zehazki, Iruzurraren aurka Borrokatzeko 2016ko Baterako Planak hau aipatu zuen: «Herritarren kontzientzia fiskal kolektiboa indartuko da, kontzientzia fiskala gaztetatik jasotzeko hezkuntza ekintzak sustatuz, zergen gaiari herritarren prestakuntza etikoaren ikuspegitik helduz».
Halaber, Iruzurraren aurka Borrokatzeko 2017ko Baterako Planeko prebentzio ekintzetan aurreikusten zen Euskal Autonomia Erkidego osora hedatzea hezkuntza modulu bat, proiektuari atxikitako ikastetxe guztietan ezarriko dena. Horrela bultzada emango zen irakaskuntza arautuan zergei buruzko hezkuntza zibikoaren edukiak emateko, jada Euskal Autonomia Erkidegoko Oinarrizko Hezkuntzako curriculumean sartu ziren horiek. Era berean, foru aldundi guztiek aurreikusi dute zergei buruzko hezkuntza bultzatzea, bakoitzak bere ikuskapen eta egiaztapen planetan.
2016ko Plan bateratuan aipatzen ziren hezkuntza ekintzak 2017an zehaztu ziren. Horretarako, erakunde arteko hitzarmen bat sinatu zen, ekonomiari eta zergei buruzko unitate didaktiko komun bat ezartzeko hezkuntza programa bat garatzeko, Euskal Autonomia Erkidegoko lurralde guztietako ikastetxeetara hedatuta, DBHko 4. mailatik aurrera.
Hitzarmen horrek EAEko administrazioari agindutako zerbitzu kontratu bat formalizatzeko oinarriak ezartzen ditu, ikastetxeei laguntza eta babesa emateko aipatutako unitate didaktiko komuna ezartzen.
2017ko hasierako hitzarmenak eta hari lotutako kontratuak (2017-2018 ikasturterako ondorioak dituztenak) jarraipena izan dute hurrengo ikasturteetan, gaur arte, administrazioek hitzarmena berritzea eta dagozkion luzapen aurreikuspenak aktibatzea erabaki baitute.



Hala, Arabako Lurralde Historikoan, maiatzaren 17ko 325/2023 Foru Aginduak 2023ko urriaren 1etik 2025eko irailaren 30era luzatu zuen Euskal Autonomia Erkidegoko Administrazio Orokorraren eta Araba, Bizkaia eta Gipuzkoako foru aldundien arteko hitzarmena, 2021-2022 eta 2022-2023 ikasturteetan Euskal Autonomia Erkidegoko ikastetxeetan ekonomia eta zergei buruzko unitate didaktiko komun bat ezartzeko, 2021eko otsailaren 9an sinatua, eta gaur egun indarrean jarraitzen duena.
Arabako Foru Aldundiak eta parte hartzen duten gainerako administrazio publikoek beharrezkotzat jotzen dute unitate didaktiko komun hori ezartzen laguntzeko ekintzei jarraipena ematen segitzea, hitzarmen berri bat sinatuz.
Ildo horretatik, administrazio publikoen arteko harremanetan nagusi izan behar duen elkarrekiko lankidetzaren esparruan, eta beren jarduera zuzendu behar duten herritarrentzako eraginkortasun eta zerbitzu printzipioak aplikatuz, alderdi sinatzaileek beharrezkotzat jotzen dute proiektu komunean ordezkatutako erakunde bakoitzak parte hartzeko eta lankidetzan aritzeko baldintzak arautzea, Euskal Autonomia Erkidegoko ikastetxeetan 2025-2026 eta 2026-2027 ikasturteetarako ekonomia eta fiskalitateari buruzko unitate didaktiko komuna ezartzeko hezkuntza programa garatzeko.

ARTIKULU BAKARRA. 

Berrestea Euskal Autonomia Erkidegoko Administrazioaren eta Arabako, Bizkaiko eta Gipuzkoako foru aldundien arteko hitzarmena hezkuntza programa bat garatzeko, 2025-2026 eta 2026-2027 ikasturteetan Euskal Autonomia Erkidegoko ikastetxeetan, DBHko 4. mailatik aurrera, ekonomiari eta zergei buruzko unitate didaktiko komun bat ezartzeko. 

